
Ambasadori Wohlers në Ditën e të drejtave të  njeriut   

Më 9 dhjetor, ambasadori i SHBA-ve në Maqedoni Paul D. Wohlers iu 
bashkangjit evenimentit për shënimin e Ditës ndërkombëtare për të 
drejtat e njeriut që u mbajt në Fakultetin juridik të Univerzitetit Shën 
Kirili e Metodi në Shkup. Para studentëve e profesorëve, ambasadori 
foli për rëndësinë e mbrojtjes dhe avansimit të të drejtave dhe lirive 
fundamentale. Ai theksoi që të drejtat e njeriut janë themeli i lirisë, 
paqes, drejtësisë dhe zhvillimit.   

Dita ndërkombëtare e të drejtave të njeriut 
 
9 dhjetor 2011 
 

Dëshiroj të faleminderoj prof. Dr. Borçe Davitkovskin që më ftoi të flas sot në këtë eveniment. Me të 

vërtëtë më paraqet nder dhe përgjegjësi që po ju drejtohem në ditën kur u shprehet mirënjohje të gjithë 

atyreve që mbrojnë të drejtat e njeriut në tërë botën.  

 

Më lejoni të filloj duke prezantuar një kusht paraprak - të drejtat e njeriut janë themeli i lirisë, paqes dhe 

drejtësisë, dhe rrjedhimisht i zhvillimit. Përveç që sigurojnë  dinjitet dhe siguri për qytetarët, ato sjellin 

investitorë të huaj, vende pune dhe turistë në vende të ndryshme në botë, si Maqedonia.  

 

Lëvizja për të drejtat e njeriut filloi para më tepër se 60 vite më 10 dhjetor 1948, kur pas tmerrit të Luftës 

së dytë botërore, liderët botëror shpallën një kornizë të re të të drejtave, ligjeve dhe institucioneve që 

mund të plotësonin betimin se kurrë më nuk do të ndodh ajo që kishte ndodhur.  Ata afirmuan 

univerzalitetin e të drejtave të njeriut përmes Deklaratës univerzale dhe disa marrëveshjeve juridike që 

kishin për qëllim të luftojnë gjenocidin, krimet e luftës dhe torturën dhe të sfidonin diskriminimin ndaj 

grave dhe pakicave fetare e racore. Andaj, në orën 3 të mëngjesit, më 10 dhjetor 1948, pas pothuaj dy 

vitesh hartim dhe pas një nate të gjatë debate, presidenti i Asamblesë të përgjithshme të OKB-së ftoi në 

votim për verzionin final të tekstit. Dyzet e tetë shtete votuan për; tetë ishin të përmbajtura dhe asnjë nuk 

votoi kundër. Kjo është dita kur lindi Deklarata univerzale e të drejtave të njeriut. Ajo shpall një ide 

shumë të thjeshtë e të fuqishme: Të gjithë njerëzit lindin të lirë dhe të barabartë për nga dinjiteti dhe të 

drejtat. Dhe me këtë deklaratë, u bë e qartë që të drejtat nuk jepen nga qeveritë; por janë e drejtë që na 

takon që nga lindja. Nuk është me rëndësi se në cilin shtet jetojmë, apo kush janë liderët tanë, apo kush 

jemi ne. Kemi të drejta për shkak se jemi njerëz. Dhe për shkak se kemi të drejta, qeveritë janë të 

obliguara t’i mbrojnë ato.  

 

Gjatë 63 viteve që nga miratimi i kësaj deklarate, shumë kombe kanë arritur progres në shndërrimin e të 

drejtave të njeriut në realitet. Hap pas hapi, pengesat që dikur kanë ndaluar njerëzit që të gëzojnë 

kënaqësinë e plotë të lirisë, të përjetojnë dinjitetin, dhe beneficionet e njerëzimit janë zhdukur. Në shumë 

vende, ligjet raciste janë tërhequr, praktikat ligjore dhe sociale që klasifikonin gratë si qytetarë me status 

të shtresës së dytë janë mënjanuar dhe është siguruar mundësia që pakicat fetare të mund të praktikojnë 

besimin e tyre. 

 

Në shumë raste, ky progres nuk është fituar lehtë. Njerëzit kanë luftuar, kanë organizuar evenimente dhe 

fushata në hapsira private dhe në sheshe publike për të ndryshuar jo vetëm ligjet, por edhe zemrat dhe 

mentalitetet e njerëzve. Duke iu faleminderuar punës së atyre gjeneratave, miliona individë, jetët e të 

cilëve janë ngushtuar nga padrejtësia, tani mund të jetojnë një jetë më të lirë dhe të marrin pjesë në jetën 

politike, ekonomike dhe sociale të komunitetit të tyre.  

 

Në Shtetet e Bashkuara, e veçanërisht në Stejt Departamentin, të drejtat e njeriut paraqesin prioritet 365 

ditë në vit. Kjo është arsyeja përse bëjmë aq shumë përpjekje gjatë përgatitjes së Raportit tonë vjetor për 

të drejtat e njeriut. Në Amerikë është i pranuar fakti që respektimi i të drejtave të njeriut të çdo individi 

është pjesë kyçe për krijimin e një demokracie vitale dhe paqësore me mundësi ekonomike për të gjithë. 

Amerika, edhe pse joideale, përpiqet të jetë udhërrëfyes për të drejtat e njeriut në tërë botën.  

 

Duke u nisur nga kjo, përpjekja për të siguruar të drejta për të gjithë është një rrugëtim i vazhdueshëm që 

gjithnjë mund të përmirësohet. Në SHBA, ne vazhdojmë së punuari në çështje që kanë të bëjnë me të 

drejtat e njeriut në nivele të ndryshme, nga ai federal, shtetëror dhe lokal, e deri në shkolla, grupe fetare 

dhe organizata sociale. Dëshiroj të ndaj me ju sot vetëm disa shembuj të punës që bëhet në Amerikë për 

të drejtat e njeriut dhe, së bashku me to, të paraqes ilustrime për progresin që është mundësuar falë 

respektimit të drejtave të njeriut.   

 

Në SHBA, në nivelin federal kemi ligjin për Mundësi të barabarta në punësim (MBP), që është i 

ngjashëm me Ligjin kundër diskriminimit këtu në Maqedoni. Ky ligj mundëson që të punësuarit në 

vendin e tyre të punës të luftojnë diskriminimin në bazë të gjinisë, përkatësisë etnike, moshës dhe 

përkatësisë nacionale. Indikacionet e një diskriminimi të tillë mund të përfshijnë mungesë të avansimeve, 

refuzim të kërkesave për pushim, dhe përjashtim nga projektet dhe udhëtimet e posaçme, gjëra që mund 

të ndikojnë për një ambient armiqësor në vendin e punës dhe produktivitet dhe motivacion të ulët. Çdo 

punëdhënës në SHBA është i obliguar të respektojë këtë ligj dhe agjensitë federale kanë MBP zyra që 

sigurojnë implementimin e ligjit. Nëse një i punësuar ndjen që ai/ajo është viktimë e diskriminimit, ai 

apo ajo mund të drejtohet në zyren MBP dhe të kërkojë ndihmë. Zyra MBP ka 30 ditë afat që të përpiqet 

të zgjidh çështjen përmes këshillave joformale dhe ndërmjetësimit profesional. Nëse çështja nuk 

zgjidhet, viktima mund të dorëzojë ankesë zyrtare në Komisionin për mundësi të barabarta në punësim, 

organizatë e pavarur që përbëhet nga gjykatës të cilët vendosin nëse ka pasur diskiminim. Nëse gjykatësi 

vendos që ka pasur diskriminim, atëherë punëdhënësi është i obliguar që të arrijë marrëveshje me 

viktimën, që mund të përfshijë avansim, trajnime profesionale, pushim nga puna për palën përgjegjëse 

apo, në raste ekstreme, pagesë të dëmshpërblimit për viktimën. Për më tepër, çdo punëdhënës në 

Amerikë që numëron mbi 15 të punësuar, është i obliguar që çdo vit të sigurojë trajnim për ligjet dhe 

proceset për mundësi të barabarta për punësim.  

 

Mund të pyesni se përse një ligj si MBP është aq me rëndësi. Arsyeja është mjaft e thjeshtë. Të 

punësuarit që ndjehen të sigurtë dhe të respektuar në vendin e tyre të punës bëjnë punë më të mirë nga 

ata të punësuar që nuk ndjehen aq të sigurtë. Të punësuarit që ndjehen të respektuar kanë më pak të 

ngjarë të mungojnë nga puna nën pretekstin se kanë probleme shëndetësore, që rezulton me produktivitet 

më të lartë dhe mundësi më të mëdha ekonomike. Dhe natyrisht, kjo është thjeshtë gjëja që duhet bërë, të 

mbrohen liritë individuale që na takojnë nga momenti i lindjes.  

Edhe pse qeveria luan një rol kyç në promovimin e të drejtave të njeriut, lëvizjet e shoqërisë civile dhe të 

organizatave joqeveritare janë esenciale në përcjelljen e porosisë dhe nxitjen e njerëzve të veprojnë. . 

Projekti Polaris është një nga qindra organizata joqeveritare në SHBA që punojnë për të drejtat e njeriut. 

Projekti ka një linjë telefonike falas ku qytetarët mund të denoncojnë raste dhe të japin informata për 

viktimat potenciale të tregëtisë me njerëz. Këto të dhëna më pas u përcillen autoriteteve lokale për hetim 

të mëtejshëm. Në vitin 2010, kjo linjë telefonike ka marr mbi 11.800 telefonata që kanë rezultuar me 

shpëtimin e qindra viktimave të tregëtisë me njerëz. Disa nga këto viktima janë trajtuar apo kanë marrë 

ndihmë juridike, ose kanë qëndruar në qendrat për strehim të Polaris. 

  

Por puna e Projektit Polaris nuk ndalon këtu. Polaris gjithashtu ofron një spektër të gjerë trajnimesh në 

tema të ndryshme, duke filluar nga ato për identifikim të viktimave e deri tek trajnimet për zbatim të 

ligjit e mbrojtje të të drejtave të njeriut. Ueb-faqja e projektit ofron sygjerime për mënyra se si të ngritet 

vetëdija për këto çështje. Projekti lufton para Kongresit për ligje më të mira dhe ofron partneritet për të 

trajnuar liderët e ardhshëm për luftën kundër tregëtisë me njerëz. Efikasiteti i  Proektit Polaris është i 

njohur për qeverinë federale, e cila tani bashkëpunon me Polaris dhe OJQ-të tjera në hartimin e 

materialeve për trajnim. Puna e organizatave si Projekti Polaris ndihmon që të gjithë njerëzve t’u 

mundësohet të jetojnë pa frikë nga shkelja e të drejtave të tyre themelore dhe të mund të kontribuojnë 

gjithë potecialin e tyre për shoqërinë. Projekti u ka ndihmuar mijëra familjeve të tejkalojnë tmerrin e 

tregëtisë me njerëz dhe ka shpëtuar shumë të tjerë që të mos bëhen rob seksual. Shfrytëzimi i një qasjeje 

të shumëanshme ka mundësuar miratimin e ligjeve që më së miri mund të parandalojnë tregëtinë me 

njerëz. Duke përfshirë në mënyrë direkte OJQ që punojnë me viktima të tregëtisë me njerëz, Kongresi 

është në gjendje të përpilojë ligje që financojnë programe dhe janë efektive në luftën kundër tregëtisë me 

njerëz.  

 

Por, të përpilohen ligje e të ndihmohen viktimat  nuk është e mjaftueshme. Për të arritur progres të 

vërtetë në drejtim të të drejtave të njeriut, të gjithë qytetarët, duke filluar nga fëmijët, duhet të edukohen 

për nevojën për të mbrojtur dhe përmirësuar të drejtat e njeriut. Këtë vit, Unioni i arsimtarëve të shtetit të 

Njujorkut filloi një partneritet me Qendrën Robert F. Kennedy për drejtësi dhe të drejta të njeriut me 

qëllim që të hartojnë një kurrikulë për shkollat e mesme ku do të promovohen dhe mbrohen të drejtat e 

njeriut. Kurrikula përdor shembuj nga libri “Trego të vërtetën fuqisë” për të inspiruar nxënësit të gjejnë 

mënyra për të ngritur vetëdijen për rëndësinë e respektimin të të drejtave të njeriut. Përmes videove, 

roleve dhe fotografive nxënësit mësojnë për viktimat e keqpërdorimit të të drejtave të njeriut. Më pas, 

përmes pyetjeve, grumbullimit të ideve dhe prezentimeve, ata përpilojnë strategji për zgjidhje, dhe jo 

vetëm për në shkollat e tyre por dhe për tërë komunitetin. Nëse fëmijët mësojnë në moshë të hershme për 

rëndësinë e të drejtave të njeriut, kur të rriten ata kanë më tepër të ngjarë të bëhen mbrojtës të të drejtave 

të njeriut, dhe kanë më tepër të ngjarë të njohin potencialin e tyre si anëtar të shoqërisë që mund të 

jeapinkontributin e vet në këtë drejtim. Fëmijët që mësojnë për rëndësinë e të drejtave të njeriut do të 

zhvillojnë sens për atë çfarë është mirë e çfarë është keq dhe ka më tepër gjasa që në të ardhmen të 

respektojnë ligjet që mbrojnë të drejtat e njeriut. Ata në të ardhmen do të krijojnë atmosferë pune e cila 

mundëson që të gjithë të punësuarit të jenë produktiv.  

 

Këto janë vetëm disa nga qindra shembuj të iniciativave aktuale për të drejtat e njeriut në Shtetet e 

Bashkuara. Iniciativat e këtilla kanë mundësuar SHBA-të të tejkalojnë padrejtësitë e të kaluarës  dhe të 

bëhet një shoqëri që përfiton nga përfshirja e të gjithë individëve brenda kufinjve të saj. Përparimi në 

tejkalimin e diskriminimit të paligjshëm dhe përforcimi i universalitetit të të drejtave të njeriut nuk 

ndodhin brenda natës. Progresi domethënë rritje, dhe ai fillon duke ndikuar individët një nga një. Kjo 

kërkon një qasje në më shumë nivele. Sfidat janë të shumta, prandaj Stejt Departamenti është gjithnjë në 

kërkim të partnerëve për të avansuar kauzën e të drejtave të njeriut në tërë botën.  

 



4 

 

Natyrisht që është me rëndësi që të gjithë, përfshirë edhe vetveten tonë, të jenë përgjegjës për standardet 

univerzale të të drejtave të njeriut. Këtë vit, për herë të parë Shtetet e Bashkuara raportuan për gjendjen 

në shtetin tonë në Raportin tonë vjetor për tregëtinë me njerëz. Gjithashtu morrëm pjesë në Rishikimin 

periodik univerzal të Kombeve të Bashkuara më të dhënat për të drejtat e njeriut në vendin tonë. Siç ka 

thënë sekretari i shtetit Clinton, “Duke konsideruar veten tonë përgjegjës, në përforcojmë autoritetin tonë 

moral për të kërkuar nga të gjitha qeveritë që t’iu përmbahen detyrimeve që dalin nga ligji 

ndërkombëtar.” Ne kërkojmë që vendet tjera të bëjnë të njëjtën gjë.  

 

Lufta jonë për të drejtat e njeriut fillon duke spjeguar vzhdimisht rëndësinë e kësaj lufte. Unë jam i 

inkurajuar nga puna që po bëhet në tërë globin, shpesh me përkrahje të resurseve amerikane. Qytetarët e 

shteteve të botës, përfshirë edhe të vendeve të Ballkanit, po flasin për të drejtat e njeriut dhe po kërkojnë 

ndryshim. Çdo vend në këtë rajon me dëshirë po miraton ligjet për të drejta të njeriut, nga ligjet kundër 

diskriminimi deri tek ato që ndalojnë shpifje apo ligjet për të drejtat e pakicave. Megjithatë, miratimi i 

ligjeve është vetëm një pjesë e zgjidhjes. Ligji është vetëm një copë letre derisa nuk finacohet dhe 

zbatohet në mënyrë të duhur. Themelimi i një Komiteti për ndalim të diskriminimit tingëllon shumë 

mirë, mirëpo Komiteti nuk mund të jep rezultate pa buxhet për të punësuar njerëz. Liria e shprehjes nuk 

mund të ekzistojë kur gazetarët frikohen nga dënime penale dhe gjoba të larta për shkak se kanë shprehur 

mendimin e tyre me përgjegjësi. Kompanitë e huaja nuk do të investojnë nëse nuk mund të jenë të 

sigurta që sistemi juridik do të jetë i drejtë ndaj tyre. Është në duart e qytetarëve të Maqedonisë që të 

fillojnë të njohin këto të vërteta, dhe të kërkojnë respektimin e të drejtave të njeriut dhe sigurimin e 

resurseve zbatimin e ligjit.  

 

Ndërmarrja e veprimeve që sigurojnë respektimin e të drejtave të njeriut është sfidë që duhet të 

ballafaqohet nga çdo shtet dhe çdo person, edhe në raste kur është e vështirë. Është e lehtë të përpilohen 

ligje për të drejtat e njeriut; sfidë të vërtetë paraqet implementimi i atyre ligjeve. Që nga mosha e 

hershme, fëmijët duhet të mësohen për rëndësinë e sundimit të ligjit, dhe qeveritë duhet të pranojnë 

mendimet e të tjerëve edhe kur nuk pajtohen me to.  Ne duhet të pranojnë që ndonjëherë, qëllimet e mira 

nuk sigurojnë rezultate të mira. Qeveritë duhet të zotohen që do të përpiqen derisa të arrihen rezultatet 

më të mira. Të gjithë duhet të mbrojmë të drejtat e njeriut, krah për krah me qytetarët që luftojnë për 

respekt dhe dinjitet. Duke vepruar kështu, ne përforcojmë shorërinë tonë, sigurinë dhe mirëqenien tonë, 

ngase keqpërdorimi i të drejtave të njeriut shumë lehtë mund të shpie në rreziqe tjera, siç janë kriza 

humanitare dhe dhuna e armatosur. Shpresoj që secili prej jush do ti bashkangjitet bashkëqytetarit të vet 

për të punuar në drejtim të respektimit dhe zbatimit të të drejtave të njeriut, në mënyrë që të krijohen 

mundëse të mjaftueshme ekonomike dhe stabilitet nga të cilat do të përfitojnë të gjithë qytetarët. Të 

gjithë duhet të mbajmë mend që, pa marr parasysh prej nga vijmë të drejtat e njeriut janë themelet e 

lirisë, paqes, drejtësisë dhe zhvillimit.   

 
 


